
I. DIRUA, MONETA ETA MONETA SISTEMA
1. Diruaren kontzeptua eta funtzioak


Dirua da Kode Zibilak obligazioak betetzeko duen objektua (KZ 1170 art.), dirutan finkatuko zorren ordainketa kurtso legaleko monetan egin beharko delarik. Diruaren funtzioak dira gauzen balioa finkatzea (balio-neurria izatea), eta trafiko juridikoan truke objektua izatea.


Dirua berez balore abstraktua da, hau da, neurria besterik ez da. Hura erabiltzen da ordainketa arruntak egiteko zein obligazioen derrigorrezko kunplimendua betetzeko. Obligazioa pekuniarioa denean, hura dirua emanik beteko da; obligazio ez pekuniarioa bada, adostutakoa eman, egin edo ez eginez betetzen da. Diruzko obligazioa betetzen ez badugu, exekuzio prozeduraren bidez obligazioaren objektua den hori kenduko zaigu (dirua bera); obligazio ez pekuniarioaren kasuan, berriz, exekuzioa ez da obligazioaren objektuaren bitartez egingo, dirutan baizik (hau da, diruzko zorretan obligazioaren objektua eta derrigorrezko exekuzioan hartzen den hori gauza bera da, dirua).


Beraz, diruaren funtzioetako bat da obligazio baten ez betetze kasuan, exekuzioaren bitartez, diruaz bete edo indemnizatzea obligazio hori. Hala ere, kontutan hartu behar dugu monetaren erabilera hau erlatiboa dela, hau da, ez dela unibertsala; zenbait herrietan ordaintzeko erabiltzen den tresna ez da dirua.

2. Moneta kurtsoa eta diru motak

Trafiko juridikoan monetaren zirkulazioari moneta kurtsoa deitzen zaio. Zirkulazioa existitzen da konfidantza dagoelako ondasun baten trukean jasotako monetarekin aukera egongo dela beste gauza edo zerbitzu batzuk jasotzeko (sistema fiduziarioa), baina berez monetak ez du benetako balore propiorik. Bestalde, zirkulazioaz gain, monetak beste funtzio bat betetzen du: obligazioak kunplitzea.


Ordenamendu juridikoak adierazi behar du moneta horren entregarekin gure obligazioa betetzen dugula, eta konplitzeko asmorik ez balego, exekuzioaern bitartez moneta horiek kenduta obligazioa beteko dela (legezko kurtsoko moneta).


Bi moneta mota nagusi existitu izan dira: txanponak duen metalaren balioa duen moneta (urrezkoa, zilarrezkoa,...), eta balore fiduziarioa duena (konfidantzaren arabera sortua), txanpon bakoitzak markatuko duelarik zein balore duen, horren produkzio kostuarengandik independentea dena (balore fiduziarioa balore materiala baino handiagoa izango da).


Diru fiduziarioa bi motatan banatzen da ere: diru arrunta, Moneta eta Tinbre Fabrika Nazionalak igortzen duena (aurrerantzean Europar Bankuak egingo duena), legezko kurtsoko dirua dena; eta diru bankarioa (talonarioetatik ateratako txekeak, ordaindukoak –pagarés-, truke letrak...), legezko kurtsoko dirua ez dena, baina trafiko juridikoan ordaintzeko onargarriak dira tresna hauek. Ulertzen da obligazioa ez dela bete tresna hori hartzekodunaren eskuetan efektiboki diru bihurtzen den arte (kreditu txartela ez da dirua).

3. Dirua: ezaugarriak gauza den legez

Dirua objektua da obligaziozko erlazioen ikuspegitik. Beraz, dirua gauzatzat (gauza fisikoa) jo behar dugu neurketa tresna bezala ikusteaz gain.

- Dirua gauza higigarria da (KZ 333)

- Gauza generikoa da, gauza generiko tipikoa

- Genero hau ez da inoiz agortzen (nahiz eta agortu, gehiago produzitu daiteke)

- Gauza suntsigarria da (fungible ( sustituible)

- Gauza likidoa da (ez da inolako eragiketarik egin behar jakiteko zenbat balio duen, likido bihurtzeko)

- Gauza zatigarria da

- Diruak fruituak sortzen ditu (interesak, fruitu zibilak)

4. Gure moneta sistema

Printzipioz, moneta sistema nazio bakoitzean moneta arautzen duen eraentza da. Baina gaur egun moneta sistema nazio edo Estatuen gainetiko egitura da. Honela, merkatal zabalkunderako baliagarria zein beharrezkotzat jotzen da moneta amankomuna izatea, merkatuaren esparru osorako baliagarria.


Estatuek zehazten dute monetaren balioa barne-eremuan, baita nazioarteko moneten arteko kanbio-balioa, dibisen kotizazioaren bitartez. Diruaren moneta sistema zirkulazioaren sisteman oinarritzen da, hau da, merkantziak eta pertsonak leku batetik bestera libreki zirkulatzeko askatasunean. Honek suposatzen du diruak alde batetik bestera libreki joan behar duela.

II. DIRUZKO ZORRAK (zor pekuniarioak)
1. Kontzeptua eta ezaugarriak


Diruzko zorraren bitartez zordunak hartzekodunaren aurrean obligazio hau hartzen du: diru kopuru zehatz bat emango dio, moneta jakin batean, normalean nazio horretako legezko kurtsoko moneta (urte jakineko biletea edo txanpona bada entregatu beharrekoa   –kolekziorako...- ez da zor pekuniariotzat jotzen, zor espezifikotzat baizik). Zor pekuniarioaren ezaugarriak:

- Zehatza eta finkoa

- Kopuruari diruaren balorearen aldaketak (inflazioak) ez dio afektatzen

- Legezko kurtsoko edozein diruarekin bete daiteke

- Inoiz ez da desagertzen (beti kunplitu daiteke, objektua generikoa eta agortezina izanik, beti egongo delako zordunaren esku dirua lortzea)

- Sortzeko momentuan erabat zehazturik geratzen dira. Hala ere, gaur egun burtsa zein dibisen negozioak direla, zenbaitetan zor pekuniarioaren zehaztapena geroko utziko da (adibidez: “urte amaierako 500$ pezetatan ordainduko dizkizut” ( urte amaiera arte ez dugu jakingo pezeta kopurua zein izango den, kotizazioa aldatzen delako).

- Diruzko zor hauetan betetzeko unea iristean zordunak ez badu ordaintzen eta hartzekodunak erreklamatzen badu, honek ez du kalte-galerak frogatzeko kargarik izango, automatikoki kalkulatuko dira (kalte galerak kalkulatzeko, diruaren legezko balioa hartuko da kontutan, hau da, IPC+2 puntu –interes tasa-).

2. Diruzko obligazio motak
- Pezeta (edo euro) kopuru zehatza entregatzea

- Diru-zor espezifikoa. Zehazten da zein txanpon edo moneta mota entregatu behar den (100 eurotako biletetan, 50 eurotakoetan,...). Moneta espreski finkatu behar da, bestela kurtso legaleko monetarekin ordaintzea nahikoa izango da.

- Balio zorra (deuda de valor). Ordaindu beharrekoa balore zehatz bati erreferentzia eginez finkatzen da (hemendik urtebetera, Chinako 10.000 yuan-en balioa, BBVAko 100 akzioen balioa, petroleo upelaren balioa,...).

3. Obligazioa atzerriko monetan

3.1. Kontzeptua eta eraentza


Batzuetan quantum-a (zenbatekoa) atzerriko moneta kopuru zehatz batean finkatzen da. Kasu honetan, prestazioaren funtsa izango da atzerriko moneta kopuru finko bat ematea. Honela, obligazioa berez ez da espezifikoa, generikoa baizik, baina generoa atzerriko moneta hori izango da. Gaur egun atzerriko moneta Estatuaren barruan erabiltzea librea da, moneten edo dibisen trafikoa liberalizatua dagoelako. Moneta hori ezin bada lortu, obligazioa ez da desagertzen, obligazioa bete beharreko unean dibisen merkatuan  horrek zuen balioa eman beharko da, bertako moneta ofizialean jarria.


Gure ordenamendu juridikoan soilik pezetatan jarritako obligazioak (edota eurotan) dira exekutagarriak. Besteen kasuan, likidatu beharko dira (pezetatan jarri), eta kopurua zehaztuta, indemnizazioa eman beharko da. Beti konbertsioa egin beharko da, exekuzioan hartzekodunak pezetatan (edo eurotan) jasotzeko. Konbertsio hau egiteko erabiltzen da exekuzioa hasten den eguneko kotizazioa, edota obligazioa bete beharreko egunekoa.


Batzuetan kotizazioa ezberdina izaten da zorduna edo hartzekodunaren herrialdean. Favor debitoris printzipioaren arabera, ordainketa egin beharko den lekuaren kotizazioa hartuko da kontutan, normalean zordunaren domizilioa izango dena.

3.2. Trukeen kontrola


Gaur egungo merkatua liberalizatua dago, baina garai batean protekzionismoa aurrera eramateko asmoz mugapenak zein murriztapenak jartzen zitzaizkien atzerriko moneten erabilpenari. Gaur egun, espainiarrek dibisak askatasun osoaz erabiltzeko aukera dute, eta kontu korronteak zein gordailuak edozein monetan egiteko askatasuna dago. Honen inguruko arauak administratiboak dira, ez zibilak.

III. INTERES PRESTAZIOA

1. Kontzeptua

“Diruaren prezioa” mailegu-kontratuaren osagaia da. Arlo zibilean, interesak fruitu zibilak bezala hartzen ditugu, maileguaren ondorioa direnak (KZ 354-355). Mozkinak fruitu zibilak badira ere, ez dira interesak, horiek lortzen direlako dirua erabiltzean, eta ez maileguan uzteagatik; akurapenean (alokairuan) ordaindutakoa ere ez da interesa, alokairuaren objektua ez delako dirua, gauza baizik (( mailegua); betirako errentak ere ez dira interesak, horien objektua dirua zein bestelako ondasun bat izan daitekeelako. Beraz, argi geratu behar da interesaren objektua dirua dela, eta mailegu kontratutik eratortzen dela beti.

2. Interes prestazioaren ezaugarriak
- Interesak ordaintzeko obligazio honetako objektua dirua da, dirua entregatzeko obligazioa hartzen du zordunak.

- Obligazio mota honetan interesak ordaintzea beti alboko prestazioa da, akzesorioa, obligazio nagusia mailegua bueltatzea delarik. Alboko obligazioa dela jakitea oso garrantzitsua da, behin kopuru nagusia ordaindurik interesa ordaintzeko obligazioa ere desagertzen delako.

- Interesak beti adostu behar dira. Diruzko obligazio batean interesak ordaintzea aurrikusten ez bada, ez da interesik egongo (KZ 1755). Baina adostu gabe interesak ordaintzen badira, ezingo dira atzera eskatu (KZ 1756, “no se pueden repetir”).

3. Interes motak
- Legezko interesak, obligazioaren arabera legeak markatutakoak (KZ 1108). Interesak kontratuan finkatzen ez badira, legezko interesa ordainduko da (IPC+2 puntu).

- Itundutako interesak, mailegu kontratua burutzean aldeek markatzen duten kopurua. Hau ezin da edonolakoa izan, gehiegikeriak ez dira onartzen, eta usura edo lukrokeria debekatuak daude. Hau errespetatuz, interes-tasa librea da.

- Interesak noiztik ordaindu behar diren arabera, berandutzagatiko interesa (interés moratorio) eta zigor interesa (prozedura judizial batetik aurrera, demanda eta gero ordaindu behar den interes kopurua, demandanteak eskatu behar dituenak) aurkitzen ditugu.

4. Zenbatekoa eta ordaintze modua

Interes tasa librea izanik, besterik zehazten ez bada, interesak likidatu beharko dira obligazio nagusia betetzean. Atzerapena gertatzen bada, interesen gaineko interesak kobratu ahal izango dira, beti ere kontratuan hala zehaztu bada. Ordainketa modua, lekua eta unea adostutakoa izan beharko da.


Ezer ituntzen ez bada, interesa kapital nagusiarekin batera ordaindu behar da. Zordunak printzipioz ezin ditu kapitala eta interesak une ezberdinetan ordaindu, baina zor guztia ordaintzeko diru nahikoa ez badu, ordainketa partziala egin ahal izango du, beti ere lehenengo ordainketa interesei aplikatuz, eta gainontzekoa hasierako kapitalari.


Adibidez, maileguan utzitakoa 100 euro izanik (16.638,6 pta.), eta horrek sortutako interesak 10 euro (1.663,86 pta.), hasieran 50 euro bakarrik ordaintzen badira, horietatik 10 interesetara dedikatuko dira, eta gainontzeko 40ak mailegura. Beraz, ordaintzear dagoena zorraren 60 euro izango dira, eta ez zorraren 50 + interesetako 10 (KZ 1110.1).

IV. MONETAREN BALIO ALDAKETAK

1. Nominalismoa eta balorismoa


Diruak bi balio ditu: balio nominala (zifra edo kopurua), eta balio erreala (kopuru horrekin eskuratu daitezkeen zerbitzu edo ondasunak). Balio nominala Estatuak markatzen du, baina balio erreala merkatuak jartzen du. Beraz, zor bat dirutan markatzen denean, balore nominalaz ari gara, “nominalismoa” deitzen duguna. Honek suposatzen du, adibidez, zorrak atzeratzeagatik ez dagoela indemnizatzeko beharrik, balore errealaren galtzea ez dela ordaindu behar.


Baina badaude legezko obligazio batzuk aldika ordaintzen direnak (denboran zehar), eta kasu hauetan balio nominala eta erreala ezberdinak direnez (balorismoa), legegintzan kontutan hartu beharrekoa da, bestela injustua izango litzatekeelako (KZ 90.c, 100, 103).


Adibidez, Hiri-finken akurapen legeak alokairuen eguneratze klausulak markatzen ditu, kontratuko parteen arteko oreka lortzeko. Honela, termino errealetan diru-kopuru bera ordaintzen jarraituko da (hau da, nominalki kopurua inflazioaren arabera igotzen joango da, baina errealki ordaintzen den kopuruak balio bera izango du, diru kopuru horrekin ondasun eta zerbitzu kopuru berdina –edo antzekoa- eskuratu ahal izango da urtez urte).


Inguruabar batzuek akzio berezia ahalbidetzen dute: kontratua egiteko garaian prestazioa eta kontraprestazioaren arteko oreka ematen bazen, denborarekin inguruabar horiek aldatzean oreka galtzen bada, zordunak zein hartzekodunak epailearengana jotzeko aukera izango dute, oreka berriro ezartzearren. Argudioa honelako zerbait izango litzateke: “hartu nuen diruzko obligazioa kontratua egin zen momenturako onartzen nuen (< rebus sic stantibus >, gauzak honela dauden bitartean), baina zirkunstantziak erabat aldatu direnez, eman beharreko diru kopurua gehiegizkoa egiten zait”. Honela, epaileak berriro ezarriko du kontratuaren oreka, bere ezaugarriak aldatuz.


Balore nominala eta errealaren arteko desoreka konpontzeko, badaude ere adostasuneko bideak: egonkortze-klausulak. Obligazio batean dirua ematea prestazio bezala zehazten bada, egonkortze klausulak zehaztuko du nola baretuko diren diruaren balore errealaren gorabeherak, ordaindu beharreko diru-kopuruari ponderazio-faktore bat ezarriz (askotan IPC izaten da). Helburua da balore errealaren gorabeherek kalteak ez eragitea kontratuaren kunplimenduan, ez alde baterako ez besterako, balore nominala eta erreala ahal den gertuen egon daitezen. Gaur egun klausula honen erabilera ohizkoa da.


IPC ezezik, beste erreferentzia batzuk erabiltzen dira: urrea edo zilarraren balioa (gaur egun ez asko), atzerriko moneta egonkor baten balioa (dolarra... euroa asmo horrekin sortu da), produktu nagusi baten prezioa (petroleoa...). Adostasunezko klausulak diren heinean, hartzekodunaren esku dago hauek erreklamatzea. Legezkoak direnean, berriz, ez dago bere esku.

